ޔައުމިއްޔާ
މާލިއްޔަތު ކޮމިޓީގެ 22 ވަނަ ބައްދަލުވުން. (16.06.2010)

ރިޔާސަތުން ވާހަކަދެއްކެވުން:

`. އާދެ، މާލިއްޔަތު ކޮމިޓީގެ 22 ވަނަ ޖަލްސާ އަށް ވަޑައިގެންނެވި މެންބަރުންނަށް މަރުޙަބާ ދަންނަވަން. އަޅުގަނޑު މިހާރު މިއޮތީ އެޖެންޑާގެ ފުރަތަމަ އައިޓަމަކަށް އިދާރީ މައްސަލަ އެއް ވާނަމަ، އެ މައްސަލަ އާ ގުޅޭ ގޮތުން މަޝްވަރާކުރެއްވުން. އިދާރީ ތިން ކަމެއް އަޅުގަނޑު ދަންނަވާލަން އެބަ އޮތް. އެއް ކަމަކީ މި ޓައިމް ސްލޮޓު ބަދަލުކުރެވޭތޯ އަޅުގަނޑު މަސައްކަތް އެބަ ކުރަން. 2 ވަނަ ކަމަކީ މާލިއްޔަތު ކޮމިޓީގެ ލިޔުންތައް މި ހުރިހާ ބޭފުޅުންނަށް މި އީމެއިލް ކުރުމުގެ ބަދަލުގައި ވެބްސައިޓު ތެރޭގައި ލިންކެއްގެ ތެރެއިން މެންބަރުންނަށް ލޮގިން ކޮށްގެން މި ހުރިހާ ލިއުންތައް ފެންނާނެ ގޮތަކަށް ހަމަޖެއްސިދާނެ ކަމަށް އަޅުގަނޑަށް ޓެކްނިކަލް ބޭފުޅުން ލަފާ ދެއްވަނީ. އެހެންވީމާ، މާލިއްޔަތު ކޮމިޓީގެ ތި ބޭފުޅުންގެ މުޅި ފައިލު ހަމަ އެއްކޮށް މީގައި ހުރި ޑޮކިއުމެންޓުތަކަށް ވަކި ލިންކެއް ލާފައި އެ ލިންކުގެ ތެރެއިން މި ލޮގިންކޮށްގެން ބެއްލެވޭނެ ގޮތަށް ހަމަޖެއްސެވިދާނެ ކަމަށް. އެއީ އިންޑިވިޖުއަލީ އީމެއިލް ކުރުމުގެ އިތުރަށް ވެސް އެހެން ހެދިދާނެ. އޭރަށް ދެން ތި ބޭފުޅުން ގެންނަންޖެހޭނީ. ދެން އޮތީ ތި ބޭފުޅުން އިދާރީ އެއްވެސް ކަމެއް އޮތިއްޔާ އެ ކަމެއް. ޙަމްޒާ. (ވަގުތުކޮޅަކަށްފަހު) އެހެންވީމާ، ނަޝީދު.
ނޮޅިވަރަމް ދާއިރާގެ މެންބަރު މުޙައްމަދު ނަޝީދު ވާހަކަދެއްކެވުން:
އަޅުގަނޑު ވަރަށް ބޮޑަށް ހިތްހަމަނުޖެހޭ އިނގޭތޯ ވަކި ބޭފުޅުންކޮޅަކަށް ކޮމިޓީ އަށް ވަޑައިނުގެންނެވޭތީ، ހޭފުޅުލައްވައިގެން ވަޑައިނުގެންނެވޭތީ ކޮމިޓީގެ ވަގުތު ބަދަލުކުރުން. އެއީ އަޅުގަނޑު ހަމަ އެއްގޮތަކަށްވެސް ތާއީދުކުރާނެ ކަމެއް ނޫން. ދެން މި ކޮމިޓީ އަށް ހޭފުޅުލައްވައިގެން ވަޑައިނުގެންނެވެންޏާ މި ކޮމީޓީ އިން އިސްތިއުފާ ދެއްވަންވީ. ނޫނީ ވަކިވެވަޑައިގަންނަވަންވީ. ދެން ގަވާއިދުން ބަލާއިރުގައި ޖެހިޖެހިގެން 3 ޖަލްސާ އަށް ނައިމަ އެ މީހެއްގެ ނަން ހަމަ ގަވާއިދުން މުޤައްރިރު ފްލޯ އަށް ފޮނުވައިގެން އެގޮތަށް ޢަމަލުކުރީމަ ރަނގަޅުވާނެ. ވަކި ޕާޓީއެއްގެ މެންބަރަކަށް ނުބައްލަވާ. އެހެންވީމާ، މި ކަންތައްތައް ކުރިއަށް ގެންދެވޭނީ މި ކަމަށް މަސައްކަތެއް ކުރާނެ ބަޔަކު ވެގެން. މަސައްކަތް ކުރަންވެއްޖެއްޔާ ވަރަށް މަދު ބޭފުޅުންކޮޅެއް މި ތިއްބަވަނީ. ދެން ހަމަ މަސައްކަތެއް ކުރަން ވެއްޖެއްޔާ މި ތިބެނީ ޕީ.އޭ އާއި އެމް.ޑީ.ޕީ މީހުން އެކަނި. ޑީ.އާރު.ޕީ މީހުންގެ އެއްބާރުލުމެއް ނުލިބޭ މި ކޮމިޓީއަކަށް. އެހެންވީމާ، އެހެންވެގެން ނުވާނެ. 
ރިޔާސަތުން ވާހަކަދެއްކެވުން:
އާދެ، އަޅުގަނޑު ތި ކަންތައްތައް ނޯޓުކޮށްފިން. ދެން މިހާރު އަޅުގަނޑު މި ދަނީ އެޖެންޑާ އައިޓަމު 2 ށް. އެއީ ފަނޑިޔާރުންގެ މުސާރަ އާއި ޢިނާޔަތް ބޮޑުކޮށްދިނުމަށް އެދި ޖުޑިޝަލް ސަރވިސް ކޮމިޝަނުން ހުށަހަޅުއްވާފައިވާ މުސާރައިގެ އޮނިގަނޑާ މެދު މަޝްވަރާކޮށް ގޮތެއް ނިންމުން. މިއަދި ހެނދުނު އަޅުގަނޑު ވާހަކަދައްކާލިން ކުޅުދުއްފުށީ ދެކުނު ދާއިރާގެ މެންބަރު މުޙައްމަދު ނަޝީދާ. މިހާރު މިނިވަން މުއައްސަސާތަކުގެ ކޮމިޓީ އިން އަޅުގަނޑަށް މަޢުލޫމާތު ލިބުނު ގޮތުގައި އެ މަސައްކަތް އެ ބޭފުޅުން ވަނީ އެ ބިލު ނިންމުމުގެ މަސައްކަތް ހަވާލުކުރައްވާފައި ނަޝީދާ. ދެން ނަޝީދު ވިދާޅުވަނީ މާދަމާ ބިލު ސަރކިއުލޭޓު ކުރައްވާނަމޭ ކޮމިޓީގެ މެންބަރުންނަށް. ކޮށްފައި މި އަންނަ ހަފްތާ ތެރޭގައި ބިލާ ދޭތެރޭ ގޮތެއް ނިންމާލެވޭވަރު ވާނެއޭ. ދެން އެ ބިލު އެބަ އޮތޭ މުސާރައިގެ މައްސަލަ. އެއަށް އެޑްރެސްކޮށްފައި. އެހެންވީމާ، އެ ބިލު ނިމުނީމާ މި އިޝޫ ހައްލު ވާނެއޭ. އޭރަށް މާލިއްޔަތު ކޮމިޓީ އިން އުއްތަމަ ފަނޑިޔާރުގެ މުސާރަ ކަނޑައެޅީމާ، ދެން އެބައި ފިޓުވެގެން ދާ ގޮތަށޭ އޭތި ބައްޓަންކުރެވިފައި އޮތީ. އެހެންވީމާ، އިއްޔެ އޮތީ ދެ ހުށަހެޅުމެއް ލިބިފައި. އެއީ ރިޔާޟު ރަޝީދު ހުށަހެޅުއްވި ސަބް ކޮމިޓީ އަކަށް މައްސަލަ ފޮނުވަން. ދެން ޙަމްޒާ ހުށަހެޅުއްވީ މައްސަލަ އަނބުރާ ފޮނުވާލަން. ދެން އެކަމަކު ފަނޑިޔާރުންގެ ބިލު ނިމޭނެންޏާ ފަނޑިޔާރުންގެ ބިލުން މިކަން ހަމަޖެހޭނެ ކަމަށް ލިޔެފައި ވެސް އަޅުގަނޑުމެންނަށް އަނބުރާ ފޮނުވާލެވިދާނެ. ދެ ހުށަހެޅުމަށް ވެސް ޣަފޫރު ވަނީ ތާއީދުކުރައްވާފައި. ދެން އެހެންވީމާ، އަޅުގަނޑުމެންނަށް އެ ގޮތަށް ޖަވާބުދެވިދާނެ ފަނޑިޔާރުންގެ ބިލު ނިމިގެން އަންނައިރު މީތި ހަމަޖެހިގެންދާނެ ކަމަށް. ދެން މީގެ ކުރީގައި މި ބަދަލުކުރެވިފައި ހުރި މުޢާމަލާތްތަކާއި ހުރިހާ އެއްޗެއް މިހާރު ތި ބޭފުޅުންގެ ފައިލުކޮޅުގައި އޮންނާނެ މި މައްސަލަ އާ ބެހޭ ގޮތުން. އިއްޔެ ޙަމްޒާ އެ ސުވާލުކުރެއްވި. މީގެކުރީގައި ޖުޑީޝަލް ސަރވިސް ކޮމިޝަނާއި މާލިއްޔަތު ކޮމިޓީ އާ ދެމެދު ހިނގާފައި ހުރި މުޢާމަލާތްތައް. އެހެންވީމާ، މި އިޝޫގައި އަޅުގަނޑުމެންނަށް ޖަވާބު ދެވިދާނެ އިނގޭތޯ ފަނޑިޔާރުންގެ ޤާނޫނު ނިމިގެން އަންނައިރު މުސާރައިގެ ކަންތައްތަކަށް ވަކި ފޯމިއުލަރ އެއް ނިމިގެން އަންނާނޭ. އެހެންވީމާ، އެ ނިމިގެން ފޯމިއުލަރ އާ އެއްގޮތްވާ ގޮތުގެ މަތިން އެކަން ހަމަޖެހިގެންދާނެ ކަމަށް. ޣަފޫރު.
ކުޅުދުއްފުށީ އުތުރު ދާއިރާގެ މެންބަރު ޢަބްދުލްޣަފޫރު މޫސާ ވާހަކަދެއްކެވުން:
ފަނޑިޔާރުންގެ ބިލު އަންނައިރު ވެސް ދެން ކޮންމެވެސް ވަރަކަށް މުޤައްރިރު މަސައްކަތް ކޮށްލަން އަޅުގަނޑަށް ފެނޭ އިނގޭތޯ މި މުސާރަތަކާ އެއްޗެހި ވެސް މި އަތްނުފޯރާ ހިސާބުން އައިސްގެން ނުވާނެ އިނގޭތޯ. އެ ބޭފުޅުންގެ ވިސްނުން އެހެރީ އުއްތަމަ ފަނޑިޔާރަށް ލިބޭ މުސާރައިގެ %10 އަނެއްކާ ހުރިހާ ފަނޑިޔާރުންނަށް ދޭ ގޮތަށް އިނގޭތޯ. މީގައި މިހާރު ވެސް މުޅި ޤައުމުގައި މި އޮތީ މުސާރަތައް އެކި ގޮތްގޮތަށް ގޮސް މުޅިން ބަނގުރޫޓު ވާ ހިސާބުގައި މިއޮތީ. ސަރުކާރުން 30 ހަކަށް ހާސް ރުފިޔާ މުސާރަ އެއް ލިބުނީމަ އެއީ ހަމަ ޤަދަރުވެރިކަމާ އެއްކޮށް ދިރިއުޅެވޭނެ ގޮތެއް އިނގޭތޯ އެއީ. އެއް ބަޔަކަށް، ހަމަ ކަނޑުގެ ޙުކުމް ހިންގައިގެން ކަމަކުނުދާނެ އިނގޭތޯ. ނިކަމެތިން ނިކަމެތި ގޮތުގައި، ލިބޭ މީހުންނަށް މި ލިބޭ ގޮތް މި ރާވަނީ. އެހެންވީމާ، ވަރަށް ބޮޑަށް އަޅުގަނޑުމެން އެދެން އެ ކަމުގައި މުޤައްރިރު މަސައްކަތް ކޮށްދެއްވަން އިނގޭތޯ. އެކަށީގެންވާ މުސާރައަކަށް އެ ބޭފުޅުންގެ މުސާރަ ވެސް ފެތޭނެ ގޮތެއް އިނގޭތޯ. 
ރިޔާސަތުން ވާހަކަދެއްކެވުން:
އެހެންވީމާ، އަޅުގަނޑު މިހާރު މި ހޯދާލަނީ އެ މާއްދާ. އޭރުން ދެން އިޞްލާޙުކުރެވިގެން އެ މާއްދާ އަންނައިރު އޮންނާނެ ގޮތް ވެސް އެނގޭނެތާ. އެހެންވީމާ، އަޅުގަނޑަށް ފެންނަނީ އެ ހަމަ ރަނގަޅު ހައްލެއް ކަމަށް. އޭގައި ސެޓުކުރަނީ އުއްތަމަ ފަނޑިޔާރާއި ސުޕްރީމް ކޯޓުގެ ފަނޑިޔާރުގެ މުސާރަ. ދެން ހައިކޯޓުގެ ފަނޑިޔާރުންނަށް މި ލިބެނީ އެއަށްވުރެ މަދު އަދަދެއް. މިސާލަކަށް އެއަށްވުރެ %10 މަދުން. ދެން ދަށު ކޯޓުތަކަށް އިސް ޤާޟީންނަށް އެއަށް ވުރެ، އެހެން ދަށްވަމުން ދަށްވަމުން ގޮސް ރަށްރަށުގެ މެޖިސްޓްރޭޓު ކޯޓުތަކާ ހިސާބަށް އޭތި ޕަސެންޓޭޖަކުން އަންނާނީ. އެހެންވީމާ، ސުޕްރީމް ކޯޓުގެ މުސާރަތައް ކަނޑައެޅުނީމަ ނިމުނީއޭ. އެ ހިސާބުން ދެން އެ އޮނިގަނޑު އެ އޮތީ ހެދިފައޭ. އެ ބޭފުޅުން ނުޖެހެނޭ އެއަކަށް އިތުރުގޮތެއް ހައްދަވާކަށް. އިލްޔާސް ދެން ނަޝީދު.

ހުޅުމީދޫ ދާއިރާގެ މެންބަރު އިލިޔާސް ލަބީބު ވާހަކަދެއްކެވުން:
އަޅުގަނޑަށް ގަބޫލުކުރެވޭ ގޮތުގައި ފަނޑިޔާރުންގެ މުސާރަތައް ކަނޑައަޅަންޖެހޭނީ މާލިއްޔަތު ކޮމިޓީ އިން. އެހެންވީމާ، މިނިވަން މުއައްސަސާތަކާ ބެހޭ ކޮމިޓީ އިން އެ ބޭފުޅުން ފަނޑިޔާރުންގެ ބިލު ނިންމަވާއިރު އެ މުސާރަތައް ކަނޑައެޅޭނެ އުސޫލެއް އެ ބިލު ތެރެއިން ހަމަޖެހުމަކީ، އެއީ އަޅުގަނޑަށް ހީވަނީ އެހެން އެ ކޮމިޓީ އިން ކުރެވޭނެ ކަމެއް ނޫންހެން. ދެން އެ ބޭފުޅުން ބިލު ތެރެއިން އެބައި ލައްވައިގެން ކުރައްވަންޏާ ކުރެވިދާނެ. އެކަމަކު އެ ސްޓްރަކްޗަރ އާ އެއްޗެހި ހުންނަ ގޮތް އެ ބޭފުޅުން ކަނޑައެޅިދާނެ. އެކަމަކު މުސާރަ ކަނޑައަޅާނީ އަޅުގަނޑަށް ހީވަނީ މާލިއްޔަތު ކޮމިޓީ އިންހެން. އެހެންވީމާ، އެއީ އަޅުގަނޑުމެން ވިސްނާލަންޖެހޭނެ ތަންކޮޅަކަށް ވާތީ އެ ވާހަކަ އަޅުގަނޑު ދަންނަވާލީ. 
ރިޔާސަތުން ވާހަކަދެއްކެވުން:
އެހެން އެ މާއްދާގައި އޮތީ ވެސް. އެއީ އެންމެ މަތިން މުސާރަ ކަނޑައެޅީމަ. އުއްތަމަ ފަނޑިޔާރާއި ސުޕްރީމް ކޯޓުގެ މުސާރަ ކަނޑައެޅީމަ ދެން އެހެން ކޯޓުތަކަށް ލިބޭނީ އޭގެ ނިސްބަތުންނޭ. އެ ގޮތަށް އެ ބޭފުޅުންގެ ނިސްބަތުންނޭ އޭގައި އޮތީ. އެހެންވީމާ، އަޅުގަނޑު މިހާރު އެ މާއްދާ މި ހޯދާލަނީ. ނަޝީދު ދެން މަސީޙު.

ނޮޅިވަރަމް ދާއިރާގެ މެންބަރު މުޙައްމަދު ނަޝީދު ވާހަކަދެއްކެވުން:
އަޅުގަނޑު ވެސް ހަމަ ދަންނަވާލަން އުޅުނީ އިލިޔާސް އެ ވިދާޅުވި ވާހަކަ. އެއީ މާލިއްޔަތު ކޮމިޓީގެ މެންޑޭޓެއް ނޫންތޯއޭ. އެހެންވީމާ، އަޅުގަނޑުމެން މި ތިބީ އަޅުގަނޑުމެންގެ އެއްވެސް މެންޑޭޓެއް ދޫކޮށްލާ ކަހަލަ ގޮތަކަށް ނޫން. 
ފުވައްމުލަކު ދެކުނު ދާއިރާގެ މެންބަރު ޢަބްދުﷲ މަސީޙު މުޙައްމަދު ވާހަކަދެއްކެވުން:
އާދެ، އަޅުގަނޑު ވެސް އިލިޔާސް އާއި އަދި ނަޝީދު އެ ހުށަހެޅުއްވި ހުށަހެޅުމަށް ތާއީދުކުރަން. އަދި ޣަފޫރު ވެސް އެ ވިދާޅުވި ގޮތަށް އަޅުގަނޑުމެން މީގެ މަސައްކަތެއް ކޮށްލަން ވެސް އަޅުގަނޑަށް ފެނޭ. ދެން މީގައި މިދެންނެވީ އެ ޤާނުނުގައި އެ ގޮތަށް އެހެން ކަނޑައެޅިމަ އެއީކީ އެހާ ރަނގަޅު، އޭރުން ދެން ތައްގަނޑު ޖަހާ ކަހަލަ ގޮތަކަށް އޮންނާނީ ޕަރސެންޓޭ ޕަރސެންޓޭ ކިޔައިގެން. އޭރުން ދެން އެއީ އެއް ނޫން ކަންނޭނގެ އެކަން އޮންނަންވާނެ ގޮތަކީ. އެހެންވީމާ، އެ އުސޫލަށް އަޅުގަނޑު ތާއީދުކުރަން. އެހންވީމާ، އަޅުގަނޑުމެންނަށް ބިލު ނިމުނީމާ ދެން އޭގެ ފަހުގައި އެ ސްޓްރަކްޗަރ އޮންނަ ގޮތް އެނގުނީމާ، ދެން އަޅުގަނޑުމެންނަށް އެކަން ނިންމާލެވިދާނެ.

ބިލެތްދޫ ދާއިރާގެ މެންބަރު އަޙުމަދު ޙަމްޒާ ވާހަކަދެއްކެވުން:
ޤާނޫނުއަސާސީގެ 102 ވަނަ މާއްދާ އާއި ޤާނޫނުއަސާސީގެ 152 ވަނަ މާއްދާ އާ، މި މާއްދާތަކުން ބުނާ ގޮތުން މުސާރަތައް ކަނޑައެޅުން މި އޮންނަނީ އަޅުގަނޑުމެން ކޮމިޓީ އަށް، މަޖިލީހަށް ކަމަށް. މަޖިލީހުން އަޅުގަނޑު ދެކޭގޮތުގައި މަޖިލީހަށް ލަފާ ދޭނީ އަޅުގަނޑު ގަބޫލުކުރާގޮތުގައި މި ކޮމިޓީ އިން. ދެން އަޅުގަނޑަކަށް ނުފެނޭ ޤާނޫނުގައި އެ އޮތް ގޮތަށް އެކަންތައް ބާއްވާކަށް. އިޤުތިޞާދީ ހާލަތަކީ އަބަދު ވެސް ބަދަލުވަމުންދާނެ ހާލަތްތަކެއް. އެހެންވީމަކާ ޤާނޫނު އެހެންނޫނީ އަޅުގަނޑުމެން ޖެހޭނީ އިޞްލާޙުކުރަން. އެހެންނަމަވެސް އެއަށްވުރެ އަޅުގަނޑަށް ހީވަނީ އަޅުގަނޑުމެން ކޮމިޓީ އިންނާއި މަޖިލީހުން ބަޖެޓާ އެކު ކޮންމެ ފަހަރަކު ވެސް މުސާރަ އަށް އެ ރިވިޝަނެއް ގެންނަން ބޭނުން ވެއްޖެއްޔާ ގެނެވިދާނެހެން. ދެން މިހާރު ދެން އަދި ފާހަގަކޮށްލަން މި ޖެހޭ ނުކުތާ އަކީ، މިނިވަން މި މުސްތަޤިއްލު މުއައްސަސާތަކުގައި އޮންނާނެ އެ ޤާނޫނުގައި ބުނެފައި، ކޮމިޝަންތަކުގެ ބޭފުޅުންނަށް މުސާރަ ކަނޑައެޅުމަށްފަހުގައި އެ ބޭފުޅުންގެ އެ މަޤާމުގެ މުއްދަތުގައި ކުޑަ އެއް ނުކުރެވޭނޭ. އުންޏެއް ނުކުރެވޭނޭ. އެވެސް އަޅުގަނޑަށް ހީވަނީ ކޮންމެވެސް ވަރަކަށް އަޅުގަނޑުމެން ވިސްނާލަންޖެހޭ ނުކުތާ އެއް ކަންނޭނގެ. އެހެންނަމަވެސް މުސްތަޤިއްލު ކުރުމަށްޓަކައި ލިޔެފައި އޮތް މާއްދާ އެއް އެ މާއްދާ އަކީ. އެހެންނަމަވެސް އަޅުގަނޑު ހިތުން ރައްޔިތުންގެ މަޖިލިސް ވެސް ދާނީ އެއް ދުވަހުން އަނެއް ދުވަހަށް ތަޞައްރަފު ފުދެމުން. އަދި ހަމަ އެއާއެކު ޗެކް އެންޑު ބެލެންސްގެ އުސޫލުތައް ވެސް ހަރުދަނާ ވަމުން ދާނެ. އަޅުގަނޑުމެންގެ ތެރޭގައި ނުލިޔެވި ހުންނަ ޢަމަލުކުރާނެ އުސޫލުތައް ވެސް ހުންނާނެ. އެހެންވީމާ، އަޅުގަނޑަށް ފެންނަނީ ހަމަ އެހެން ވަކި ގޮތަކަށް ޤާނޫނުގައި ކަނޑައެޅުމަށް ވުރެ ހަމަ މަޖިލީހަށް އެ ފްލެކްސިބިލިޓީ އޮންނަ ގޮތަކަށް އެ ޤާނޫނު ވެސް ބައްޓަންކުރަން. އަދި އަޅުގަނޑުމެން އެ މުސާރަތައް ވެސް ހަމަ އަޅުގަނޑުމެންގެ އިޤުތިޞާދާ އަދި އެހެނިހެން މުއައްސަސާތަކުގެ މުސާރަތަކާއި ދައުލަތުގެ މަޤާމުތަކުގެ މުސާރަތަކާ އެއްގޮތް ވާ ގޮތަށް އެކަންތައް ކުރެވޭނެ ގޮތަކަށް އެ ކަންތައް ކަނޑައަޅާފައި ބޭއްވުން.

ރިޔާސަތުން ވާހަކަދެއްކެވުން:

އެހެންވީމާ، މިހާރު ފަނޑިޔާރުންގެ ބިލުގެ އެ މާއްދާ އެ ހޯދާލަނީ. (ވަގުތުކޮޅަކަށްފަހު) އާދެ، އެ ކަންތައްތައް ދަންނަވާލާނަން އަނެއްކާވެސް. މިހާރު އިއްޔެ ބައެއް ބޭފުޅުން ޑިފީޓު ކުރެއްވި، ޑީ.އާރު.ޕީގެ ބައެއް ބޭފުޅުން ބްރޯޑްކާސްޓިން ކޯޕަރޭޝަންގެ ނަންތައް މަޖިލީހުން 18 އިން 9 އަށް ދަށްކުރަން ނުޖެހޭނެ ކަމަށް. ހަމަ އޮތް ގޮތަށް ހުރިހާ ނަމެއް ފޮނުވަން ކަމަށް ޖެހޭނީ. ދެން، އަޅުގަނޑު ބެލިބެލުމުގައި 12 ވަނަ މާއްދާގެ (ބ) ގެ ދަށުން ހަމަ މަޖިލީހަށް ރިކަމެންޑު ކުރަންޖެހޭ ނަންތައް. އެއީ، 12 ވަނަ މާއްދާގެ (ބ) އޭގައި މި ބުނަނީ މި މާއްދާގެ (ނ) ގައި ބަޔާންކޮށްފައިވާ ގޮތުގެ މަތިން އިޢުލާނުކޮށްގެން ކުރިމަތިލި ފަރާތްތަކުގެ އަދަދު ބޯޑުގެ މެންބަރުންގެ އަދަދުގެ ދެ ގުނައަށް ވުރެ މަދު ކަމަށް ވިޔަސް ކުރިމަތިލި ފަރާތްތަކުގެ ނަންތައް މި މާއްދާގައި (ރ) ގައި ވާގޮތުގެ މަތިން އިޢުލާން ކުރަންވާނެ އެވެ. އަދި ކޮމެންޓު ކުރަން ބޭނުންވާ ފަރާތްތަކުން ކޮމެންޓު ކުރުމަށްފަހު ނުވަތަ ކޮމެންޓު ކުރުމަށް ދީފައިވާ މުއްދަތު ހަމަވުމަށްފަހު ރައްޔިތުން މަޖިލީހުގެ ކަމާ ބެހޭ ކޮމިޓީން ދިރާސާ ކުރުމަށްފަހު ބޯޑަށް ޢައްޔަންކުރަން ފެންނަ ފަރާތްތަކުގެ ނަންތައް މަޖިލީހަށް ފޮނުވަންވާނެ އެވެ. އެހެންވީމާ، އަޅުގަނޑު މި ދެންނެވީ އިއްޔެ ޑީ.އާރު.ޕީގެ މި ކޮމިޓީގައި ހިމެނިވަޑައިގަންނަވާ ދެ ބޭފުޅަކު ވިދާޅުވިއޭ 18 ނަމޭ ފޮނުވަންޖެހޭނީ. އެހެންވީމާ، އަޅުގަނޑު މިހާރު ސަންޑޭ 11:00 ޖަހާއިރު އޮތީ، އެހެންވީމާ، އެކަން ސާފުކޮށްދިނީ ހަމަ. (ވަގުތުކޮޅަކަށްފަހު) ދެން، އަނެއް ކަމަކީ ތި ބޭފުޅުންނަށް މި ކޮމިޓީގެ ގަވާއިދަށް އަޅުގަނޑު މި އިޞްލާޙު ހުށަހަޅެމަށް މިދިޔަ ބުދަ ދުވަހުގެ ނިޔަލަށް ދިން ފުރުޞަތުގައި އެއްވެސް ބޭފުޅަކު އިޞްލާޙު ހުށަހަޅާފަ އެއް ނުވޭ. އެހެންވީމާ، އަޅުގަނޑު އެބަޖެހޭ މީތި ފައިނަލް ވެސް ކޮށްލަން. އާދެ، މިހާރު އަޅުގަނޑު މި އިޝޫ އަށް މި ދަނީ ކުރިއަށް އިނގޭތޯ. މަސީޙަށް އަދި އަޅުގަނޑު ފަހުން ފުރުޞަތު އަރުވާނަން. (ވަގުތުކޮޅަކަށްފަހު) އާދެ، މިހާރު އެޖެންޑާ އަށް އަނބުރާ ދާން އިނގޭތޯ. މިހާރު ތި ބޭފުޅުންގެ މަޢުލޫމާތަށްޓަކައި މި އޮތީ މިހާރު ހުށަހެޅިފައި އޮތް ބިލުގެ 28 ވަނަ މާއްދާ 29 ވަނަ މާއްދާ އަށް މި ކަންތައް މި އޮންނަނީ. 

(ވަގުތުކޮޅަކަށްފަހު)
ނޮޅިވަރަމް ދާއިރާގެ މެންބަރު މުޙައްމަދު ނަޝީދު ވާހަކަދެއްކެވުން:

މި އަސްލު އަޅުގަނޑަށް އެހާ ބޮޑަކަށް ގަބޫލެއް ނުކުރެވޭ މި %13 ނޫނީ %4 ގެ ތަފާތެއް އަންނާކަށް. އެއީ، އެހެން މި ދަންނަވަނީ ރައީސުލްޖުމްހޫރިއްޔާގެ މުސާރަ އަކީ އެއް ލައްކަ ފަންސާސް ހާސް ރުފިޔާ. ދެން، ވަޒީރެއްގެ މުސާރަ ފަސްދޮޅަސް ދެ ހާސް ފަސްސަތޭކަ ރުފިޔާ. އެހެންވީމާ، މި ދެމެދުގައި އެބަ އުޅޭ %41.6 ތަފާތު. އެހެންވީމާ، އުއްތަމަ ފަނޑިޔާރަކީ ނުވަތަ ސުޕްރީމު ކޯޓުގެ ފަނޑިޔާރުންނަކީ އެ ބާރުގެ އެންމެ އިސްވެރިން. އެހެންވީމާ، އެއާ ދެން ތިއްބެވި ބޭފުޅުންގެ މަސްއޫލިއްޔަތާއި ޒިންމާ އެ ބޭފުޅުންގެ ޤައުމީ ވާޖިބާ މި ހުރިހާ އެއްޗެހި ވެސް ވަރަށް ބޮޑު ތަން ކުޑަވާނެ. އެހެންވީމާ، އަޅުގަނޑަކަށް މިކަހަލަ ފަރަޤެއް %41 ވަރުގެ ތަފާތެއް ދެން އަންނަ މުސާރާގައި އޮންނަންޖެހޭނެ ކަމަށް އަޅުގަނޑު ގަބޫލުކުރަނީ. އެހެންނަމަވެސް، އަސްލު މިހާރުވެސް އަޅުގަނޑުމެންގެ ވޭޖު ބިލު ބޮޑުވެގެން މި ޢިއްޒަތްތެރި ކޮމިޓީ އަށް ވެސް ވަރަށް ގިނައިން އައި.އެމް.އެފުގެ ބޭފުޅުން ވެސް ވަޑައިގެން ވޯލްޑު ބޭންކުގެ ބޭފުޅުންނާއެކީ މިކަހަލަ މާލީ އިދާރާތްތަކުގެ ބޭފުޅުން ވަޑައިގެން އެބަ ވިދާޅުވޭ ވޭޖު ބިލު ބޮޑުވާ ވާހަކަ އާއި މިކަން ކުޑަކޮށްގެން އަޅުގަނޑުމެންނަށް ރެވެނިއުގެ ގޮތުގައި ލިބޭ އެއްޗެއް އަޅުގަނޑުމެންގެ އެކްސްޕެންޑިޗަރ އާ އެއްވަރު ނޫން ކަމަށް. އެހެންވީމާ، މި ވާހަކަ ތަކުރާރުކޮށް އަޅުގަނޑުމެން މި ދައްކަނީ. ދެން އަނެއްކާ އަބަދު އަޅުގަނޑުމެންނަށް ލިބޭ ހުރިހާ އެއްޗެއް ރިކަރަންޓު އެކްސްޕެންޑިޗަރގެ ގޮތުގައި އަޅުގަނޑުމެންނަށް ދުއްވައެއް ނުލެވޭނެ. އެހެންވީމާ، މި ކަންކަމަށް އަޅުގަނޑުމެން ވިސްނަންޖެހޭ އަސްލު. އެހެންވީމާ، އަޅުގަނޑަށް ފެންނަނީ ހަމަ މި %40 ވަރުގެ ތަފާތެއް މި ޕަސެންޓޭޖުކޮށް ޖަހަންޏާ ވެސް އަންނަން. ޝުކުރިއްޔާ.
ވިލިފުށި ދާއިރާގެ މެންބަރު ރިޔާޟު ރަޝީދު ވާހަކަދެއްކެވުން:

މި ނަޝީދު ފާހަގަކުރެއްވިހެން އަޅުގަނޑަށް ވެސް ނުފެނޭ މި ޕަސެންޓޭޖުތަކެއް މިއަށް ލާކަށެއް. އެއީ، އަޅުގަނޑުމެން ޖެހެނީ މި މުސާރަތަކެއް ކަނޑައަޅަން. މިކަން ކުރާއިރު އަޅުގަނޑުމެންނަށް މިހާރު މާލިއްޔަތު ކޮމިޓީ އަށް ހަވާލުވެފައިވާ ވަރަށް ބޮޑު މަސްއޫލިއްޔަތެއް އެބަ އޮތް. އެ މަސްއޫލިއްޔަތަކީ މިހާރު ދައުލަތުގައި ހުރިހާ މުސާރަތަކުގެ އޮނިގަނޑެއް ކަނޑައެެޅުން. އެއީ ކުރަންޖެހިފައި އޮތް ކަމެއް. އަނެއްކާ ވެސް ހަމައެކަނި މިކަން ކޮށްލާފައި ދެން މިއަށްވުރެ ދަރަޖައިގެ ގޮތުން މަތީ ބަޔަކަށް މިއަށްވުރެ ދަށް މުސާރަ އެއް ހަމަޖައްސަން އަނެއްކާ ހަމަޖެހިދާނެ. އެހެންވީމާ، އޭގެ ބަދަލުގައި މި ވާހަކަ އަކީ މިއަދު އަޅުގަނޑު ދައްކާ ވާހަކަ އެއް ނޫން. ވަރަށް ކުރިއްސުރެ ވެސް މި ތާނގައި މިވާހަކަ ދެއްކިން. ދެން މި ކަމާ ބެހޭ ގޮތުން މިއަށް ގޮތެއް ނިންމުމަށްޓަކައި އަޅުގަނޑު އިއްޔެގައި ހުށަހެޅުމެއް ހުށަހަޅާ އެއަށް ތާއީދެއް ލިބިފައި އޮތީ. އަޅުގަނޑު ދަންނަވާނީ މިވަރު ތަނެއްގައި އަޅުގަނޑުމެންނަށް އަމުދުން ޖަލްސާ ވެސް ހިނގަމުން ދާއިރުގައި މިހާ ބޮޑު ކޮމިޓީއެއްގެ ތެރޭގައި މިކަން ކުރުމަކީ ފަސޭހަކަމަކަށް ނުވާނެތީވެ، މި ކޮމިޓީގެ މުޤައްރިރު ވެސް ހިމެނޭ ގޮތަށް ސަބް ކޮމިޓީ އެއް ނަގައިގެން މިކަން ކުރަން އަޅުގަނޑަށް ވަރަށް ބޮޑަށް ފެނެއޭ. އެއީ، އެކަން ކުރާ އިރުގައި މި ވަރަށް ގިނަ މަޢުލޫމާތުތަކެއް މިހާރު ވެސް އެބަހުރި މާލިއްޔަތު ކޮމިޓީން އެއްކޮށްފައި. މި މުސާރާގެ އޮނިގަނޑުތަކެއް ކަނޑައެޅުމަށްޓަކައި. އެހެންވީމާ، އެ އުސޫލެއްގެ މަތިން މިކަން ކުރުމަށް އަނެއްކާވެސް މިއަދު ވެސް އަނެއްކާ އަޅުގަނޑު ހަމަ އެގޮތަށް ޢިއްޒަތްތެރި މެންބަރުންނަށް ދަންނަވަން. ސަބް ކޮމިޓީ އެއް ނަގައިގެން މިކަން ކުރެވޭނެ ގޮތެއް ހަމަޖެއްސުން. ދެން، އެ ކޮންމެހެން ސަބް ކޮމިޓީ އަށް އަޅުގަނޑު ލާނެ ކަމެއް ނެތް. ދެން، އަޅުގަނޑު އެއަަށް ދާކަށް ނޫން. އެއީ މިކަން އެންމެ އަވަސް ސްޕީޑެއްގައި މިކަން ކުރެވޭނެ. މިހާތަނަށް ވެސް މާލިއްޔަތު ކޮމިޓީން ކޮށްފައި އޮތް ކަމެއް ނަތީޖާ ނެރޭ މަސައްކަތެއް ނަތީޖާ ނުކުމެފައި އޮތީ ސަބް ކޮމިޓީއަކުން މަސައްކަތްތަކެއް ކޮށްގެން. އެހެންވީމާ، އެގޮތުން އަޅުގަނޑު ހުށަހަޅަން ހަމަ އިއްޔެގައި އެ ހުށަހެޅި ގޮތަށް މިކަން ކުރެވޭނެ އިންތިޒާމެއް ހަމަޖެއްސުން. ދެން، އޮތް ގޮތަކީ ސަބް ކޮމިޓީ ނުނަގާ ކަމަށް ވެއްޖިއްޔާ މިވެނި ގަޑިއަކުން މިވެނި ގަޑިއަކަށް މި ކަމެއް ފައިނަލް ކުރާ ގޮތަށް މާލިއްޔަތު ކޮމިޓީ ބާއްވަންވީ. އެކަން ފަށައިގެން ނިމެންދެން އެކަން ކުރިއަށް ގެންދަންޖެހޭނެ. އެހެންވީމާ، މިކަން އެބަޖެހޭ ނިންމަން. އެހެންވީމާ، މި ދެ ގޮތް އަޅުގަނޑުގެ ދެ ހުށަހެޅުމަކަށް އޮތީ. ނަޝީދުގެ އެ ވާހަކަތަކަށް އަޅުގަނޑު ތާއީދު ކުރަމުންނާ އަދި އެ އުސޫލެއްގެ މަތިން މިކަން ކުރަން ސަބް ކޮމިޓީ އަކަށް ފޮނުވަން. ސަބް ކޮމިޓީ އަކަށް ނުފޮނުވާ ކަމަށް ވަންޏާ މާލިއްޔަތު ކޮމިޓީގެ އެޖެންޑާގައި ހަމަ ސީދާ މި ކަމަށް އެޖެންޑާކޮށްގެން ވަކި ގަޑިއަކުން ވަކި ގަޑިއަކާ ދޭތެރޭގައި މިކަން ނިންމުން.
ރިޔާސަތުން ވާހަކަދެއްކެވުން:

އާދެ، މިހާރު ތި ބޭފުޅުން ދެއްކެވި ވާހަކަފުޅުން އަޅުގަނޑަށް ދޭހަވަނީ މީތި މި ގޮތަށް ފާސް ނުވެދާނެ. މި ގޮތަށް މި ބިލު ތެރޭގައި އޮތް އޮތުމަކަށް ތި ބޭފުޅުން ތާއީދެއް ނުކުރައްވައޭ. 28 ވަނަ މާއްދާ އެއިން ވަރަށް އިނދެފައި ދެން 29 ވަނަ މާއްދާ އަންނަންވީ. މި ކޮމިޓީގެ މެންޑޭޓުގެ ދަށަށޭ، ތި ބޭފުޅުން ވިދާޅުވާ ހެން އަޅުގަނޑަށް ހީވަނީ. އެހެންވީމާ، އަޅުގަނޑު ކުރިން ދެންނެވިހެން ޖުޑިޝަލް ސަރވިސް ކޮމިޝަނަކަށް މިއަށް ޖަވާބެއް ނުދެވޭނެ އެހެންނޫންތޯ. އެއީ ފަނޑިޔާރުންގެ ބިލު ނިމޭ ގޮތެއްގެ މައްޗަށް ބަލާފައި އަޅުގަނޑުމެން ގޮތެއް ނިންމާނެ ކަމަށް އަޅުގަނޑުމެންނަށް ޖަވާބެއް ދެއްވިދާނެ. އެއީ ފަނޑިޔާރުންގެ ބިލު ނިމޭއިރު 29 ވަނަ މާއްދާ ނެތިއްޔާ ދެން އަޅުގަނޑުމެން ޖެހޭނީ 29 ވަނަ މާއްދާގައި އޮތް ކަހަލަ ގޮތަކަށް ކުރަން ނޫންތޯ. އަދި ސެކްރެޓޭރިއަޓަށް ހަމަ މި ދިރާސާ ވެސް ކޮށްލެވިދާނެ މި ފިގަރސްތައް އިންސާރޓު ކުރީމަ އަންނާނެ ފިގަރސްތަކަކީ ކޮބައިތޯ ވެސް. އެވެސް އެބަ ބަލަންޖެހޭ. މިހާރު އެ ބޭފުޅުން މިހިރީ ކޮންމެ ލެވަލަކަށް %13 ގެ ރިޑަކްޝަނެއް ދީފައި މި ހިރީ. ސުޕްރީމް ކޯޓުން ހައި ކޯޓަށް، ހައި ކޯޓުން މާލޭ ކޯޓުތަކަށް، މާލޭ ކޯޓުތަކުން މެޖިސްޓްރޭޓު ކޯޓުތަކަށް. އެހެންވީމާ، ނަޝީދު.
ނޮޅިވަރަމް ދާއިރާގެ މެންބަރު މުޙައްމަދު ނަޝީދު ވާހަކަދެއްކެވުން:

ތި މައްސަލަ ދިރާސާ ކުރުމަށްޓަކައި ރިޔާޟު ހުށަހަޅުއްވާފައި އެބަ އޮތް ކުޑަ ކޮމިޓީ އެއް. ދެން، އެހެންވީމާ، އަޅުގަނޑު ކުޑަ ކޮމިޓީ އެއް ހުށަހަޅާލަން ކަމަށް ވަގުތު ސަލާމަތް ކުރުމުގެ ގޮތުން. އެހެންވީމާ، އަޅުގަނޑު ކުޑަ ކޮމިޓީ އެއް މި ހުށަހަޅަނީ ޣަފޫރު، ސަލީމު، އިންޑިޕެންޑެންޓެއް ވީމަ ދެން، ރިޔާޟު ދެން ޢަބްދުﷲ ޢަބްދުއްރަޙީމު.

ރިޔާސަތުން ވާހަކަދެއްކެވުން:

އާދެ، ދެން އެހެންވީމާ، ފުރަތަމަ ޖެހޭނެ ތި ބޭފުޅުން ފާސްކޮށްލައްވަން ސަބް ކޮމިޓީ އަށް ފޮނުވަން އިނގޭތޯ. އެއީ ޙަމްޒާ މައްސަލަ އަނބުރާ ފޮނުވާލައްވަން ހުށަހަޅުއްވައި، ޣަފޫރު ތާއީދުކުރައްވާފައި އޮތީމަ ދެ ގޮތް އެބަ އޮތް. އެހެންވީމާ، ކޮންމެ ގޮތެއް ވިޔަސް އެހެންވީމަ އެބަޖެހޭ މި ދެގޮތުން ކުރެ ގޮތެއް ފުރަތަމަ ނިންމަން. 

ބިލެތްދޫ ދާއިރާގެ މެންބަރު އަޙުމަދު ޙަމްޒާ ވާހަކަދެއްކެވުން:

އެނގިވަޑައިގަންނަވާނެ މި މުސާރައިގެ ކަންތަކަކީ ވަރަށް މިހާރު އަޅުގަނޑުމެންނަށް ތަންކޮޅެއް ފުޅާ ދާއިރާއެއްގައި ބަލައިލަންޖެހިފައި އޮތް ކަމެއް. ޚާއްޞަކޮށް މި ތަފާތު މުއައްސަސާތަކުގެ މުސާރަތަކާއި ސަރުކާރުގެ މުސާރަތަކާ ވަރަށް ބޮޑަށް ތަފާތު. އެހެންވީމާ، އަޅުގަނޑުމެން އެބަޖެހޭ ކޮންމެވެސް ކަހަލަ ރަނގަޅު ގޮތަކަށް މި ކަންތައް ބަލައިލަން ބަލަންޏާ. އެއީ ސަބަބަކަށް ވަނީ މިނިވަން މުއައްސަސާތަކާ. މިހާރު މިސާލަކަށް ދަންނަވާ ނަމަ އަޅުގަނޑުމެންނަށް މި އަންނަނީ ކުރިމަތިވެގެން ރޯދަމަސް. އަންނައިރު ރޯދަމަހުގެ ޢިނާޔަތް ހޯދުމަށް ހުރިހާ ބޭފުޅުން ވެސް އެބަ މި ތަނަށް ހުށަހަޅުއްވާ. އެހެންވީމާ، ފިނޭންސާ އެކު ވާހަކަދައްކައިގެން ނުވަތަ ފިނޭންސަށް އަޅުގަނޑުމެން އެދިގެން ތަންކޮޅެއް ހޯލިސްޓިކް ގޮތަކަށް މި އިޝޫ އަށް ބަލައިލަން އެބަޖެހޭ. އެއީ އަޅުގަނޑުމެން ކަނޑައެޅީމަ ދެން ބުނާނެ އޭ، މާލިއްޔަތު ކޮމިޓީ އިން ކަނޑައަޅާފައޭ އޮތީ. މާލިއްޔަތު ކޮމިޓީ އިން ނިންމި ގޮތެކޭ ތިއީ ތިމަންނާމެން. އެހެންވީމާ، އަޅުގަނޑަށް ފެންނަނީ ހުރިހާ އެއްޗެއް އެކުވާ ކަހަލަ ގޮތަކަށް ބަލައިލަން ވަރަށް ބޮޑަށް ފެނޭ. އެހެންވީމާ، އެއް ގޮތަކީ އަޅުގަނޑުމެން ހަމަ ސީދާ މި އިޝޫ އަށް ބަލަންޏާ މި އިޝޫ އަށް ބަލާ ކަމަށް ވާނަމަ އަޅުގަނޑަށް ފެންނަނީ އެހެނިހެން މުއައްސަސާތަކާ ގުޅިގެން ބަލާ ގޮތަށް. އެހެންނޫނީ ހަމަ އަޅުގަނޑަށް ފެންނަނީ އަނބުރާ ފޮނުވާލަން. އެއީ އަޅުގަނޑުމެން ކޮމިޓީގައި ބާއްވައިގެން އަޅުގަނޑުމެން އެއީ 07 އޮގަސްޓު 2010 ވަނަ އަހަރުގެ ކުރިން އެބަޖެހޭ ފަނޑިޔާރުން ކަނޑައަޅާ ނިންމަން. ކަނޑައަޅާ ނިންމާއިރުގައި އަޅުގަނޑުމެން ބޮލަށް އަންނާނެ ކީއްވެހޭ މާލިއްޔަތު ކޮމިޓީ އަށް މުސާރައިގެ މައްސަލަ އަދިވެސް މާލިއްޔަތު ކޮމިޓީ އިން ނުނިމައޭ. އެ އަނބުރާ ފޮނުވާލީމަ ޖުޑީޝަލް ސަރވިސަސް ކޮމިޝަނުން ބުނެވިދާނެ އަނެއްކާ ޖުޑީޝަލް ސަރވިސް ކޮމިޝަން ޙަޤީޤަތުގައި މި މަސައްކަތްކުރާ ބަޔަކީ. އަޅުގަނޑުމެންނަކީ އޯވަރސީން ބޮޑީ އެއް. އެހެންވީމާ، އެ މީހުން ކޮންކްރީޓު ޑިސިޝަނެއް ނަގާފައި ފޮނުވީމަ އަޅުގަނޑު ބުނާނީ ވާނެއޭ ނުވަތަ ނުވާނޭ. އެއީ އަޅުގަނޑަށް ފެންނަ ގޮތަކީ. އެހެންނޫނީ އޯގަސްޓު 7 ގެ ކުރިން އަޅުގަނޑުމެން ބޮލުގައި މި ޒިންމާ ވެސް އެޅޭނީ. މަޖިލިސް ބޮލުގައި. މިހާރު ފަނޑިޔާރުންގެ ކަންތައް ނުނިމިގެން މި އުޅެނީ މުސާރަ ނުނިންމައިގެނޭ. މާލިއްޔަތު ކޮމިޓީ އަށް ފޮނުވާފައޭ އޮތީ. އެހެންވީމާ، އަޅުގަނޑަށް ފެންނަނީ ހަމަ އެ ބޭފުޅުންނަށް މިހާރު އޮތް މުސާރަ އާ އެއްކޮށް ފޮނުވާލާފައި އަންނަ ބަޖެޓާ އެއްކޮށް އަޅުގަނޑުމެން ރިވައިސްކޮށްފައި ފޮނުވޭނެ ނޫންތޯ. އެހެންވީމާ، އަޅުގަނޑަކަށް ނުފެނޭ ހަމަ ޕެންޑުކޮށްފައި ބާއްވާ ކަށެއް. ޝުކުރިއްޔާ. 
ރިޔާސަތުން ވާހަކަދެއްކެވުން:

އާދެ، މިހާރު ނިންމިޔަސް 2011 ގެ ބަޖެޓުގައި ހިމެނޭނީ. އެހެންވީމާ، ތި ބޭފުޅުން ނިންމުން ބުއްދިވެރި. އެ ބޭފުޅުން ބޭނުންވާ ގޮތް މި އޮތީ ހުށަހަޅާފައި. ދެން އަޅުގަނޑުމެން އޭތި ދިރާސާކޮށްފައި އަޅުގަނޑުމެންނަށް ފެންނަ ގޮތަކަށް ނިންމީމަ ރަނގަޅު ވާނެ. އިލިޔާސް، ޣަފޫރު ދެން ރިޔާޟު.

ހުޅުމީދޫ ދާއިރާގެ މެންބަރު އިލިޔާސް ލަބީބު ވާހަކަދެއްކެވުން:

އާދެ، ޝުކުރިއްޔާ. ޤާނޫނުއަސާސީގެ 102 ވަނަ މާއްދާގައި ބުނާ ގޮތުން ފަނޑިޔާރުންގެ މުސާރަ ވެސް ކަނޑައަޅަންޖެހެނީ ރައްޔިތުންގެ މަޖިލީހުން. އެހެންވީމާ، ރައްޔިތުންގެ މަޖިލީހުން ކަނޑައަޅާ މުސާރަ އެއް އެހެން ޤާނޫނަކުން ކަނޑައެޅިދާނެތޯ އަޅުގަނޑުމެން ވިސްނާލަން އެބަޖެހޭ. އެއީ ރައްޔިތުންގެ މަޖިލީހުން ކަމަށް ސީދާ ޤާނޫނުއަސާސީގައި މި ބުނަނީ. އެހެން އޮއްވާ، އަނެއްކާ އެހެން ޤާނޫނަކުން މުސާރަ ކަނޑައެޅިދާނެތޯ އެއީ އަޅުގަނޑުމެން ވިސްނާލަންޖެހޭނެ ކަމެއް ހެން އަޅުގަނޑަށް ހީވަނީ. ދެން ޙަމްޒާ ވިދާޅުވި ގޮތަށް ފިނޭންސް މިނިސްޓްރީ އިން ވެސް އެބަ އޮތް ފޮނުވާފައި، އަދި އަޅުގަނޑުމެންގެ އެޖެންޑާގައި ވެސް އެބަ އޮތް، އަދި ކުރިން ދުވަހު މަޝްވަރާ ވެސް ކުރެވިފަ ހެން އަޅުގަނޑަށް ހީވަނީ އޮތީ، ފިނޭންސް މިނިސްޓްރީން ފޮނުވާފައި އޮތް ސިޓީ އަށް. ދައުލަތުގެ އެކި މުއައްސަސާތަކުގެ މުސާރަ ހަމަހަމަ ކުރުން. އެހެން ކުރާއިރު ހުރިހާ އެއްޗަކަށް ބަލައިގެން، ރިޢާޔަތްކޮށްގެން ކުރުން ހެން އަޅުގަނޑަށް ހީވަނީ އެންމެ ރަނގަޅު ގޮތަކަށް ވާނީ. ހަމަ އެކަނި ފަނޑިޔާރުންގެ މުސާރަ ކަނޑައަޅާފައި އަދި އެހެން މިނިވަން މުއައްސަސާތަކުގެ މުސާރަ ކަނޑައަޅާފައި، ސަރުކާރުގެ މަގާމުތަކުގައި ތިއްބެވި ބޭފުޅުންގެ މުސާރަ ދޫކޮށްލާފައި، ދިއުމަކީ ވެސް ރަނގަޅު ކަމެއް ނޫން. އެހެންވީމާ، އެ ހުރިހާ އެއްޗެއް ބަލައިގެން އެނަލައިޒް ކޮށްގެން ކުރުން ހެން އަޅުގަނޑަށް ހީވަނީ ރަނގަޅު ވާނީ. ދެން މި ޤާނޫނުން ނިމޭ ގޮތަށް ވެސް އަޅުގަނޑުމެން ރިޢާޔަތް ކުރަންޖެހޭނެ. އެހެންވީމާ، އަޅުގަނޑުމެން މި ހުރިހާ އެއްޗަކަށް ބަލާފައި ކަނޑައަޅަންޖެހޭނެ ކަމަށް އަޅުގަނޑަށް ގަބޫލުކުރެވެނީ. އެހެންވީމާ، ޙަމްޒާ ހުށަހެޅުއްވި ގޮތަށް އަޅުގަނޑު ތާއީދުކުރަން. 
ކުޅުދުއްފުށީ އުތުރު ދާއިރާގެ މެންބަރު ޢަބްދުލްޣަފޫރު މޫސާ ވާހަކަދެއްކެވުން:

ޙަމްޒާ އެ ދެއްކެވި ވާހަކައަށް އަޅުގަނޑު ވެސް ވަރަށް ބޮޑަށް ތާއީދުކުރަން. އެއީ އަޅުގަނޑު ވެސް ގަބޫލުކުރާ ގޮތުގައި މިނިވަން މުއައްސަސާތަކާ މި ތަންތަނުގައި ވަރަށް ބޭއިންސާފުވެރި ގޮތަކަށް ކަންތައްތަކެއް އެބަ ހިނގާ. ރޯދަމަހުގެ އިނާޔަތް ވެސް އެބަ ލިބޭ 40 ހާސް ރުފިޔާގެ އިނާޔަތް ލިބޭ މީހުންނަށް ވެސް. އަނެއްކާ މެޑިކަލް ޕެކޭޖު އެބަ ނަގާ 25 ހާސް ރުފިޔާ އިން 30 ހާސް ރުފިޔާ އިން މެޑިކަލް ޕެކޭޖު. އަނެއްކާ މި ބޭފުޅުންގެ މިސާރަ ކަނޑައެޅުމުގައި މި އޮންނަނީ ރާއްޖެތެރޭގެ ރަށުގައި ހުންނަ މީހާ އަށް މި އޮންނަނީ އެ ބޭފުޅުންގެ އެތައް ބައެއް ދަށް ވެފައި. ބަލަންޖެހޭނީ އެ މީހެއްގެ ސްޓޭންޑަޑަށް. އެ މީހާ މަސައްކަތް ކުރާ ތަނަކަށް ނޫން ބަލަންޖެހޭނީ ކީ. ރާއްޖެތެރޭގައި ވެސް ބަލަނީ މައްސަލަ. ހަމަ އެ ތަނުގައި ވެސް ހިނގާނީ ޚަރަދު. އެހެންވެއްޖެއްޔާ އެ ބޭފުޅެއްގެ ކޮލިފިކޭޝަނަށް މި މުސާރަ ކަނޑައެޅެންޖެހޭނީ. ޤާޟީން ގްރޭޑުތަކަށް ބެހިފައި އޮންނަންޏާ އެ ގްރޭޑުތަކަށް މުސާރަ ކަނޑައެޅެންޖެހޭނީ. ރާއްޖެތެރޭގައި އެކަން ކުރާ މީހާ ވެސް ހަމަ އޭނަ މައްސަލަ ބެލީމަ ހަމަ އިންސާފުން އެކަން ކުރަންޖެހޭނީ. ހަމަ މާލޭގައި ވެސް އެކަން ކުރަނީ އެ ގޮތަށް. ޙުކުމް ތަންފީޛުކުރަނީ ހަމަ އެއްގޮތަކަށް ދެ ފަރާތުން ވެސް. އެހެންވެއްޖެއްޔަކާ މިވަރު ބޮޑު ތަފާތެއް އައިސްގެން ނުވާނެ. މިއީ ހަމަ ވަރަށް ބޮޑަށް ނަސްލީ އިމްތިޔާޒުގެ މައްޗަށް ބިނާވެގެންވާ ބިލެއްގެ ގޮތުގައި، މި ބިލުގައި އެބަ އޮތް 28 މާއްދާ ހިމަނާފައި އެ ބޭފުޅުންގެ މުސާރަ އާއި އިނާޔަތާ ބެހޭ ގޮތުން. މުޅި ބިލު މި އޮތީ އެއަށް ގޮސް ހުސްވެފައި. އެހެންވީމާ، އެހެންވީމާ، އަޅުގަނޑު އެއްގޮތަކަށްވެސް ގަބޫލު ކަމެއް ނޫން މި ބިލުގައި މި އެއްޗެހިތައް ކަނޑައެޅުމަކީ. ރާއްޖެތެރޭގައި ހުންނަ ޤާޟީ އެއް ވެސް ތަޢުލީމީ ގޮތުން ކޮލިފައި ވެފައި، ޑިގުރީ އެއް ހަދާފައި ހުރިއްޔާ މާލޭގައި ހުންނަ ޤާޟީ އަށް ލިބޭ މުސާރަ ލިބެންޖެހޭނެ. ރާއްޖެތެރޭގައި އެ ތިބީ ދިވެހި ރައްޔިތުން. މި ބޭފުޅުން ބިލު ހަދާތީ މި ބޭފުޅުންނަށް ވުރެ މަދުން ރާއްޖެތެރޭގައި ހުންނަ ބޭފުޅަކަށް މި ލިބެނީ. އެއްގޮތަކަށްވެސް އުސޫލެއް ނޫން. އެއީ ހަމަ ނަސްލީ އިމްތިޔާޒުގެ ތެރޭގައި ހިންގާފައި އޮތް ވަރަށް ބޮޑު ޖަރީމާ އެއް ކަމަށް އަޅުގަނޑު ފާހަގަކުރަނީ. ޝުކުރިއްޔާ ޢިއްޒަތްތެރި ރައީސް. 
ވިލުފުށީ ދާއިރާގެ މެންބަރު ރިޔާޟު ރަޝީދު ވާހަކަދެއްކެވުން:

އަޅުގަނޑު ޙަމްޒާގެ ހަށަހެޅުމަށް ތާއީދުކުރަން ވެގެން އަސްލުގައި ފުރުޞަތެއް ހޯދީ. އަދި ޣަފޫރު އެ ދެއްކެވީ ވެސް ހަމަ ވަރަށް ރަނގަޅު ވާހަކަތަކެއް. އަޅުގަނޑުމެންނަށް ޤާނޫނެއްގައި މިގޮތަށް ޕަސަންޓޭޖު ޖަހާފައި ޤާނޫނެއްގައި 4 ސަފުހާ ބޭއްވުމަކީ އެއީ މި ޒަމާނުގެ ޤާނޫނުތައް ހުންނަ ގޮތެއް ވެސް ނޫން އެއީކީ. އެއީ މި އަންނަ ކޮންމެ އުސޫލަކުން މި އަންނަ ކޮންމެ ބަދަލަކާ ގުޅިގެން ކަންތައްތަކަށް އުނިއިތުރު ގެނެވޭނެ ގޮތަކަށް ޤާނޫނުތައް ހެދިފައި ހުންނަންޖެހޭނީ. އަޅުގަނޑު އަދި ނުދެކެން މިހާތަނަކަށް އެއްވެސް މުއައްސަސާއެއްގެ ޤާނޫނަކުން މުސާރަތަކެއް ކަނޑައެޅި ޕަސަންޓޭޖުން އެ ގޮތަށް ހެދިފައި އޮތް ޤާނޫނެއް. އޮވެވެސް ދާނެ. އެ ދެން ޖެހޭނީ ކުޑަކޮށް ބަލައިލަން. އެހެންނަމަވެސް އަޅުގަނޑަކަށް ވެސް ގަބޫލުކުރެވޭ އުސޫލެއް ނޫން އެއީ ކީ އެއް. އަނެއްކޮޅުން ޤާނޫނުއަސާސީގެ 102 ވަނަ މާއްދާގައި އެބަ އޮތް އެ ބާރު ރައްޔިތުންގެ މަޖިލީހަށް ދީފައި. އެއީ ދިމާވާ ކޮންމެ ހާލަތަކާ ގުޅިގެން ރައްޔިތުންގެ މަޖިލީހަށް ގެންނަން ފެންނަ ކޮންމެ އުނިއިތުރެއް ގެނެވޭނެ ގޮތަށް އެ އޮތީ، މިހާރު. ދެން އޭގެ ދަށުން 102 ވަނަ މާއްދާގެ ދަށުން ޤާނޫނެއް ހަދަންވީ. އަދި ހަމަ އެއާއެކު އިއްޔެގައި ވެސް ހަމަ ކިރިޔާ ދެ މީހަކަށް ދެ ކާރު މި ތަނުން ނުދިނީ. މިހާރު އެ ކަންތައް ފަނިވެފައި އޮތީ ކޮންމެވެސް ވަރަކަށް. ފަނިކޮށްލީ އަޅުގަނޑުމެން އެ ކަންތައް. މަޖިލީހުގައި ތިބޭނެ ބައެއް ޕާލަމެންޓަރީ ގުރޫޕުގެ ލީޑަރުން ތިބޭނެ ކައުންސިލަރުން ފެންވަރުގެ. އެއީ ކައުންސިލަރުންގެ ފެންވަރުގައި ވެސް ތިބޭނެ. ދެން މިހާރު މަޖިލީހުން ނިންމާފައި އޮތީ ވަޒީރުން ފެންވަރުގެ. ދެން އެހެންވީމާ، އަޅުގަނޑުގެ އިއްޔެގެ ހުށަހެޅުމެއް ވެސް އޮންނާނެ އަދި 102 ވަނަ މާއްދާގެ ދަށުން. އެހެންވީމާ، އެ ވެސް ކުރިއަށް ގެންދާނެ ކަމަށް އަޅުގަނޑު އުއްމީދުކުރަން. އެހެންވީމާ، ޙަމްޒާގެ ހުށަހެޅުމަށް އަޅުގަނޑު ތާއީދުކޮށްލަނީ. ތާއީދުކުރަނީ ރައްޔިތުންގެ މަޖިލީހުން ނިންމަންޖެހޭ ހުރިހާ މުސާރަތަކެއް ވަކި ހަމައެއްގެ މަތިން، އެއީ މިހާރު މި ތަނުން ކުރަންޖެހިފައި އޮތް ކަމެއް އެއީ. މި ކަމެއް ނެތް ލަސްކުރެވޭކަށް. ތަފާތު ގޮތްގޮތަށް އެބަ އާދޭ. އަދި މި އަންނަ ރަމަޟާން މަހުގެ އެލަވަންސް ލިބެންޖެހޭނެ ހުރިހާ އެންމެންނަށް. ރައްޔިތުންގެ މަޖިލީހުގެ މެންބަރުންނަށް ވެސް ލިބެންޖެހޭނެ. އަޅުގަނޑު ގަބޫލުކުރާ ގޮތް އެއީ. ދެން ކުޑަ ކޮމިޓީން އެ ގޮަތަށް ނިންމައިފިއްޔާ އެކަން އެ ގޮތަށް ނިމޭނެ. ރައްޔިތުންގެ މަޖިލީހުގެ މެންބަރުންނަށް ނުލިބޭ ކަމަށް ވެއްޖެއްޔާ ވަޒީރުންނަކަށް ވެސް ލިބޭކަށް ނުޖެހޭނެ. އަދި ފަނޑިޔާރުންނަށް ލިބޭކަށް ވެސް ނުޖެހޭނެ. މިނިވަން އެއްވެސް މުއައްސަސާއަކަށް ވެސް ލިބޭކަށް ނުޖެހޭނެ. މުޅި ޤައުމުގެ ހުރިހާ ކަމެއްގައި މިއަދު ބަސްބުނަން ރައްޔިތުން އިންތިޚާބުކޮށްފައި ތިބި ބަޔަކީ ރައްޔިތުންގެ މަޖިލީހުގެ މެންބަރުން. އެ މީހުންނަށް ނޯންނަ ޙައްޤެއް ކާކަށްތޯ އޮންނާނީ. އެ ވާހަކަ ނޫންތޯ އަޅުގަނޑުމެން މި ދައްކަނީ. މި ތަނުން 2 މީހުން ނަގައިގެން 2 މީހުންނަށް 2 ކާރު ދީފައި، 2 ފޫޓުގެ 2 ދިދަ އޭގައި ނުޖެހޭނެޔޭ، މި ތިބީ ރައްޔިތުން އިންތިޚާބުކޮށްފައި ތިބި މެންބަރުންނޭ. މި ހުރިހާ މެންބަރުންނަކީ ޤާނޫނުއަސާސީގެ ދަށުން އެއް ހަމަޔަކުން އެއް އުސޫލަކުން، އެއް މިންގަނޑަކުން ކިރަން، މިނަންޖެހޭ ބައެއް. މެޖޯރިޓީ ލީޑަރާއި މައިނޯރިޓީ ލީޑަރާ 2 މީހުންގެ ތަފާތު އެބަ އޮތް ގަވާއިދުގައި. ކޮންމެވެސް މިންވަރަކަށް އެ މީހުންނަށް ތަފާތު ކުރެވޭނީ. އެއީ މެޖޯރިޓީ ލީޑަރާއި މައިނޯރިޓީ ލީޑަރުކަން. އެ 2 ބޭފުޅުންނާ ދައްކަވަންޖެހޭ ވާހަކަތަކެއް ދައްކަވައިގެން ރައީސް ނިންމަވަންޖެހޭ ނިންމުންތަކެއް އެބަހުރި. އެކަމަކު އޭގެ ބަދަލުގައި އެ ބޭފުޅުންނަށް ކާރު ދޭންޖެހޭނެ ކަމާއި، އަދި އެ 2 ބޭފުޅުން ހިތްހަމަޖެހޭ ގޮތަށް އެ ތަންތަނަށް ކުދިން ލައިދީ މި ކަންތައްތައް ވެސް ކުރަންޖެހޭނެ ކަމަށް ނޯންނާނެ މިތާ އެއްވެސް ގަވާއިދެއްގައި ބުނެފަ އެއް. ހަމަ މިއާއެކު މިއަދުގެ މާލިއްޔަތު ކޮމިޓީގައި އަޅުގަނޑު ދަންނަވަން. މިހާރު ވެސް ރައްޔިތުންގެ މަޖިލީހުގެ އިދާރާގެ ތެރޭގައި ޚަރަދުތައް ވެސް ހިނގަމުންދަނީ އެ ކަންކަން ހިނގަމުން ދާންވީ އުސޫލަކުން ނޫން. އެހެންވީމާ، އެވެސް ހަމަ ރެކޯޑަށްޓަކައި އަޅުގަނޑު ދެންނެވި ވާހަކަ އެއް. ޝުކުރިއްޔާ. 
ރިޔާސަތުން ވާހަކަދެއްކެވުން:

އާދެ، މިހާރު ދެންމެ އިލިޔާސް ލަބީބު ވިދާޅުވި މުސާރަ އާއި އިނާޔަތްތައް ޤާނޫނަކުން ކަނޑައެއް ނޭޅޭނޭ. އެހެންނަމަވެސް އެހެން އެބަހުރި ކަނޑައަޅާފައި އެހެންނޫންތޯ. މިހާރު ރައީސުލްޖުމްހޫރިއްޔާގެ އިނާޔަތްތަކާ އެއްޗެއްސަށް ވެސް ވަކި ޤާނޫނެއް އޮވޭ. ފަނޑިޔާރުންގެ ޤާނޫނުގައި ވެސް އެ ގޮތަށް ކަނޑައެޅޭނެ. ދެން އަނެއްކާ އޭގެ ކީ އަދަދު މި ނިންމަނީ މަޖިލީހުން. ސުޕްރީމް ކޯޓުގެ މުސާރަ މި ނިންމަނީ، އުއްތަމަ ފަނޑިޔާރުގެ. ދެން އެ އޮތީ ހުރިހާ އެއްޗެއް ފޯމިއުލަރ އަށް އެޅިފައި އެ އޮތީ. މަސީޙު. 

ފުވައްމުލަކު ދެކުނު ދާއިރާގެ މެންބަރު ޢަބްދުﷲ މަސީޙު މުޙައްމަދު ވާހަކަދެއްކެވުން:

އާދެ، ރިޔާޟު ރަޝީދު ދެއްކެވި ގިނަ ވާހަކަފުޅުތަކަށް އަޅުގަނޑު ތާއީދުކުރަން. އަދި ނަޝީދު ދެއްކެވި ވާހަކަފުޅުތަކަށް ވެސް ތާއީދުކުރަން. ގިނަ ވާހަކަތަކަށް. ދެން މީގައި އަޅުގަނޑުމެން ބައި ޕްރޮޑަކްޓެއްގެ ގޮތުގައި ޤާނޫނަކުން މުސާރަ އާ އެއްޗެހި ކަނޑައެޅުން އެއީ ޤާނޫނުއަސާސީގެ 102 ވަނަ މާއްދާ އާ، މުޤައްރިރު އަޑުއަހާ އިރަކުން އަޅުގަނޑު ވާހަކަދައްކާނީ. ޤާނޫނުއަސާސީގެ 102 ވަނަ މާއްދާ އަށް ކުޑައިމީސް ކުރެވުނީ ކަމަށް ބަޔަކު ބަލާފާނެ. އަޅުގަނޑު ބަލަނީ ކީ އެއް ނޫން. މިހާރު ރައީސުލްޖުމްހޫރިއްޔާގެ، އެ ޤާނޫނަކީ ރައީސުލްޖުމްހޫރިއްޔާ އާއި ރައީސުލްޖުމްހޫރިއްޔާގެ ނައިބުގެ މުސާރަ އާއި އިނާޔަތްތައް ކަނޑައެޅުމުގެ ޤާނޫނޭ، މުސާރަ އާ ބެހޭ. ރައީސުލްޖުމްހޫރިއްޔާ އަދާކުރައްވާ ވަޒީފާ އާ ނޫނީ އެއާ ދޭތެރޭގައި ވަކި ބައެއްގެ ގޮތުގައި އޮންނަ އެއްޗެއް ނޫން. އެހެންވީމާ، އަޅުގަނޑަށް ހީވަނީ އަޅުގަނޑުމެން އެ ގޮަތަށް ކަނޑައަޅާ ކަމަށް ވަންޏާ 102 ވަނަ މާއްދާގައި ހިމެނޭ ދެން އެހެން މަޤާމުތަކުގައި ނޫނިއްޔާ ދެން އެ މުސާރަ ކަނޑައެޅުމާ ބެހޭ އޭރުން އެއީ މުސާރަ ކަނޑައެޅުމާ ބެހޭ ޤާނޫނޭ ވެސް ކީދާނެ ރައްޔިތުންގެ މަޖިލީހުން. އެހެންވީމާ، އެކަހަލަ ގޮތަކަށް. އެހެންނޫނިއްޔާ އެތައް ބައިވަރު ޤާނޫނުތަކެއް އަތްމަތިކޮށްގެން އަޅުގަނޑުމެންނަށް މި ކަންތައްތައް ކުރެވޭނީ. އެހެންވީމާ، އަޅުގަނޑަށް ވެސް ހީވަނީ މިވެނި ޤާނޫނެއްގައި މިގޮތަށް ކަނޑައެޅުމަށް ވުރެ ރަނގަޅުވާނީ އެ ގޮތަށް ހެން. ދެން 2 ވަނަ ނުކުތާއަކަށް ދަންނަވާލަން އޮތީ މި ސަބް ކޮމިޓީ ކަނޑައެޅުމުގައި ކުރިން ވެސް ގެންގުޅުއްވި އުސޫލާ އެއްގޮތަށް ސަބް ކޮމިޓީ އެއް ކަނޑައަޅުއްވަންޏާ، ކަނޑައެޅުއްވީމަ ރަނގަޅުވާނެހެން. އެއީ އަލަކަށް ނޫން ސަބް ކޮމިޓީ އެއް މި ކަނޑައަޅަނީ. އެހެންވީމާ، އަޅުގަނޑުމެން އެއްބަސްވެފައި ހުރި އުސޫލުތަކެއް އެބަހުރި ސަބް ކޮމިޓީ އެކުލަވާލާ ކަމަށް ވަންޏާ އެކުލަވާލަން. ދެން އަޅުގަނޑަށް ހީވަނީ އެއީ ދެން އަޅުގަނޑުމެން ދެން މާ ބޮޑު މައްސަލައަކަށް ވާނެ ހެނެއް ހިއެއް ނުވޭ އެ އުސޫލާ އެއްގޮތަށް ސަބް ކޮމިޓީ އެއް ކަނޑައެޅޭ ހާލަތްތަކުގައި މަސައްކަތެއް އޮތިއްޔާ، އެ ގޮތަށް ކަނޑައެޅުން. ދެން އެ މަސައްކަތް ހަމަ އަވަސް ވެސް ކުރެވޭނެ ކަމަށް އަޅުގަނޑު ވެސް ގަބޫލުކުރަން. 
ރިޔާސަތުން ވާހަކަދެއްކެވުން:

އާދެ، މިހާރު ތި ބޭފުޅުން 2 ދުވަހު 2 ގޮތަށް މިހާރު ތި ނިންމަވަން މިހާރު މި އޮތީ ހުށަހެޅިފައި. ޙަމްޒާ އެ ވިދާޅުވާ ގޮތަށް އަނބުރާ ފޮނުވާލަން ނިންމައފިއްޔާ އިއްޔެ ރިޔާޟު ރަޝީދު ހުށަހަޅުއްވައިގެން ޣަފޫރު ތާއީދުކުރައްވާފައި އޮތް 102 ވަނަ މާއްދާގެ ދަށުން ދިރާސާކުރުމަށް. އެ ހުރި ހުރިހާ އެއްޗެއްގެ ތެރެއަށް ފަނޑިޔާރުން ވެސް އިންވޯލް ވާނެ. އެހެންވީމާ، އަޅުގަނޑުމެންނަކަށް ޖުޑިޝަލް ސަރވިސް ކޮމިޝަނުން ފޮނުވާފައި މި އޮތް މައްސަލަ އަނބުރާ ފޮނުވަ އެއް ނުލެވޭނެ. އެއީ 102 ވަނަ މާއްދާގެ ދަށުން ރިޔާޟު ހުށަހަޅުއްވާފައި އޮތް ކަންތައް ކޮމިޓީ އަށް ބަލައިގެންފައި އޮތީމަކާ އެއް. އެހެންވީމާ، ދެން މިއީ އަޅުގަނޑުމެން ކުރިއަށް ގެންދާ ކަމެއްގެ ގޮތުގައި. ދެން ޖުޑިޝަލް ސަރވިސް ކޮމިޝަނުން ފޮނުއްވި ޕްރޮޕޯޒަލަކީ އަޅުގަނޑުމެން އެ ދިރާސާކުރުމުގެ ތެރޭގައި ކުރާ ކަމަކަށް ހަދަންޖެހޭނީ. އެހެންވީމާ، އަޅުގަނޑަށް ގަބޫލުކުރެވޭ ގޮތުގައި މިހާރު އެ އޮތީ އެކަން ނިމިފައި. ދެން ސަބް ކޮމިޓީ ތި ބޭފުޅުން ފައިނަލް ކޮށްދެއްވާ. އޭރަށް ދެން މުޅި މައްސަލަ އަޅުގަނޑުމެންނަށް ފޮނުވޭނެ އެ ކޮމިޓީ އަށް. އާދެ، ރިޔާޟު. 

ވިލުފުށީ ދާއިރާގެ މެންބަރު ރިޔާޟު ރަޝީދު ވާހަކަދެއްކެވުން:

ނަޝީދު ހުށަހެޅުއްވި ސަބް ކޮމިޓީ އަޅުގަނޑަށް އެހާ ރަނގަޅެއް ނޫން. ސަބް ކޮމިޓީ އާ ދޭތެރޭ ވިސްނަން އަޅުގަނޑަށް ފެނޭ. އެއީ އަޅުގަނޑަށް ފެނޭ މި ކޮމިޓީގެ މުޤައްރިރު އެއަށް ލާން. އެއީ ވަރަށް ގިނަ މަޢުލޫމާތުތަކެއް މިތަނަށް މިހާރު ހޯއްދަވާފައި ހުރީ. އަދި މި ކަމާ ގުޅޭ ވަރަށް ގިނަ މަސައްކަތްތަކެއް 16 ވަނަ ރައްޔިތުންގެ މަޖިލީހުގައި ވެސް ކުރައްވާފައި އޮތީ. ހަމަ ނާޒިމު ހުންނަވައިގެން. މި އުޅެނީ މިކަން ރަނގަޅަށް ގެންދަން ވެގެން. އަޅުގަނޑު ކޮންމެހެން އަޅުގަނޑަށް އިނގޭ ބައެއް ފަހަރު އަޅުގަނޑުމެން ބޭނުންވާ ގޮތަށް ނޫންކަން މި ކޮމިޓީގެ މުޤައްރިރު ކަންތައް ކުރައްވަނީ ވެސް. އެހެންނަމަވެސް ރަނގަޅު ކަމެއް ރަނގަޅު ގޮތުގައި ގެންދަން ބޭނުން ވަންޏާ ލެވެން އޮތް، މިސާލެއް މިހާރު ނެތް ޙަމްޒާ. މި ވާހަކައިގެ ތެރޭގައި ތި ވާހަކަ ދެއްކޭކަށެއް. އެހެންވީމާ، ނަޝީދުގެ އެ ކުޑަ ބަދަލަކާ އެކު އަޅުގަނޑު އެއަށް ތާއީދުކުރާނަން. 

ނޮޅިވަރަމް ދާއިރާގެ މެންބަރު މުޙައްމަދު ނަޝީދު ވާހަކަދެއްކެވުން:

އަޅުގަނޑު މުޤައްރިރު އަސްލު ނުލީ ހަމަ މުޤައްރިރަށް ރަނގަޅަކަށްޓަކައި. އެއީ އެހެން މިދެންނެވީ މަޖިލީހުގެ ރައީސް ވެސް ޗުއްޓީ އެބަ ނަންގަވާ. ދެން ވަަޑައިގަތީމާ މި މަޖިލީހުގެ ހުރިހާ މަސައްކަތްޕުޅުތަކެއް ވެސް ކުރައްވާނީ މުޤައްރިރު. ދެން ވަރަށް ބުރަކޮށް މުޤައްރިރު އެ އުޅުއްވަނީ. ނައިބު ރައީސްގެ ހައިސިއްޔަތުން އަދާކުރައްވަންޖެހޭ މަސްއޫލިއްޔަތު ވެސް ހަމަ އެހާ ބޮޑު. އެހެންވީމާ، އަސްލު ކޮމިޓީ އަށް ޓައިމު ދެން ކޯރަމު ގުނާއިރު ގުނާނެތާ ދެއްތޯ. އެކަމަކު އަޅުގަނޑު ވެސް ހަމަ އެދެން ނާޒިމު ވަޑައިގެން މި ބައްދަލުވުންތަކަށް ބައިވެރިވަޑައިގެން އަޅުގަނޑުމެންނަށް އިންޕުޓު ދެއްވާ އެކަންކަން ހަމަ ލިބޭނެ. އެހެންވެ އެކަމަކު ހަމަ ވަޑައެއް ނުގެންނެވޭނެތާ ދެއްތޯ. މިދެންނެވީ މަޖިލީހުގެ ރައީސް ޗުއްޓީ އެބަ ނަންގަވާ މި ހަފްތާތެރޭ. ދެން އެހެންވީމާ ނެންގެވީމަ ނާޒިމު ވަރަށް ބޮޑަށް ތާށިވާނެ އެހެންވީމާ، ދެން ރިޔާޟު އިންސިސްޓު ކުރައްވަންޏާ ނޯންނާނެ ކުރާނެ ކަމެއް. 

ވިލުފުށީ ދާއިރާގެ މެންބަރު ރިޔާޟު ރަޝީދު ވާހަކަދެއްކެވުން:

އަޅުގަނޑަށް ވާހަކަދެއްކޭނެތޯ؟ އެހެންވީމާ، މި ކޮމިޓީ ނަޝީދު ތި ވިދާޅުވަނީ ނާޒިމު ވެސް ލައިގެނޭ. އެހެންވީމާ، ނަޝީދު ހުށަހަޅަންވީ ނޫންތޯ ކުރިން ދެއްކި ވާހަކަ ކުރީގެ ކޮމިޓީ އަލުން ހުށަހަޅާލާ. އަޅުގަނޑު ތާއީދުކޮށްލާނަން އޭރުން. 

ނޮޅިވަރަމް ދާއިރާގެ މެންބަރު މުޙައްމަދު ނަޝީދު ވާހަކަދެއްކެވުން:

އަޅުގަނޑު މި ހުށަހަޅަނީ ޤައުމީ ޕާޓީގެ ފަރާތުން ރިޔާޟު ރަޝީދު، ޑީ.އާރު.ޕީގެ ފަރާތުން ޢަބްދުﷲ ޢަބްދުއްރަޙީމް، ޕީ.އޭގެ ބޭފުޅެއް އަޅުގަނޑު ނުހިމަނަން. ދެން އިންޑިޕެންޑެންޓެއް ގޮތަށް ސަލީމު. ދެން އަދި އެމް.ޑީ.ޕީގެ ފަރާތުން ޣަފޫރު. ޝުކުރިއްޔާ. 

ފުވައްމުލަކު ދެކުނު ދާއިރާގެ މެންބަރު ޢަބްދުﷲ މަސީޙު މުޙައްމަދު ވާހަކަދެއްކެވުން:

އަޅުގަނޑުމެން ކުރިން ދެން ދަންނަވާލި ވާހަކަ އަޅުގަނޑަށް ހީވަނީ މިހާތަނަށް މި ތަނުގައި ނަގާފައި ހުރި ސަބް ކޮމިޓީތަކުގައި އަޅުގަނޑުމެން މިހާތަނަށް ނަގަމުން އައިސްފައި ހުރީ ކޮންމެ ސިޔާސީ ޕާޓީއަކުން މެންބަރަކު ހިމަނާފައި. މިތާ ރެކޯޑު ބައްލަވާލެއްވީމާ އެނގިވަޑައިގަންނަވާނެ. ދެން ކޮންމެހެން ނަގަންޖެހޭ ވާހަކަ އެއް ނޫން. މިހާތަނަށް. ދެން އެހެންވީމާ، މިހާރު އަޅުގަނޑުމެން މި ހުށަނާޅަނީ އެ ބޭފުޅަކަށް މަސައްކަތް ދަތިފުޅުވާ ކަމަށް ވަންޏާ އެ ސަބަބަށްޓަކައި ކަމަށް ވަންޏާ އަޅުގަނޑުމެން އަހާލަމާތޯ. ޕީ.އޭގައި މި ތިއްބަވާ ދެ މެންބަރުންނަށް ދަތިފުޅުތޯ ނޫނިއްޔާ މިހާރު ނަޝީދު މުޤައްރިރުގެ ނަން ހުށަނޭޅުއްވީ މުޤައްރިރަށް ކޮމިޓީ އަށް ވަޑައިގަންނަވާ ކޮމިޓީގެ މަސައްކަތުގައި އެއްބާރުލައްވަން ދަތިފުޅުވެދާނެތީ ކަމަށް ވިދާޅުވި. އެ ސަބަބަށްޓަކައޭ ތިމަންނަ ހުށަނާޅުއްވަނީ. މަޖިލީހުގެ ރައީސް ޗުއްޓީ ނަންގަވާތީ އާ އެއްކޮށްގެން. އެހެންވީމާ، މަޖިލީހުގެ މިކަހަލަ މުހިއްމު މަސައްކަތްތަކުގައި އެއްބާރުލުއްވުން ދެއްވަން ދަތިފުޅުތޯއޭ މުޤައްރިރަށް. 
ކުޅުދުއްފުށީ އުތުރު ދާއިރާގެ މެންބަރު ޢަބްދުލްޣަފޫރު މޫސާ ވާހަކަދެއްކެވުން:

ޝުކުރިއްޔާ މުޤައްރިރު. މި އަޅުގަނޑު ގަބޫލުކުރާ ގޮތުގައި މިހާރު ޙަމްޒާ ހުށަހަޅާފައިވާ ހުށަހެޅުން މި ތަނަށް ބަލައިގަނެފައި އެއަށްފަހުގައި މި ލިސްޓާ ހިސާބަށް ދެވޭނީ. އެހެންވީމާ، ތި ލިސްޓު ބާޠިލުކުރަން އަޅުގަނޑަށް ފެންނަނީ. މި ފުރަތަމަ ރިޔާޟު ރަޝީދު ހުށަހެޅި ހުށަހެޅުން މި ތަނަށް ބަލައިގަނެފައި، ބަލައިގަނޭތޯ އެކަން ގަބޫލުވުމަށްފަހު ދެން ލިސްޓަކަށް ދެވޭނީ. ޝުކުރިއްޔާ ޢިއްޒަތްތެރި މުޤައްރިރު.

ރިޔާސަތުން ވާހަކަދެއްކެވުން:

އަޅުގަނޑު ދެންނެވީ މިހާރު އިއްޔެ ރިޔާޟު ރަޝީދު ހުށަހެޅުއްވި 102 ވަނަ މާއްދާގެ ދަށުން އެ މައްސަލަ އަށް ބެލުމަށޭ ކޮމިޓީގެ ފަރާތުން. އެހެންވީމާ، 102 ވަނަ މާއްދާގެ ދަށުން ބަލާއިރުގައި އެ 102 ވަނަ މާއްދާގެ ދަށުން ފޯލްވޭ ފަނޑިޔާރުން ވެސް. އެހެންވީމާ، ފަނޑިޔާރުންގެ މައްސަލަ ވެސް ޖެހޭ ބަލަން. އެހެންވީމާ، މި މައްސަލަ އަނބުރާ ފޮނުވާލުމުގެ ކަންތައް ދިޔައިއްޔޭ. އެއީ، 102 ވަނަ މާއްދާގެ ދަށުން އިއްޔެ ރިޔާޟު ހުށަހެޅުއްވި ހުށަހެޅުން ކޮމިޓީން އިއްތިފާޤުން ބަލައިގަންފައި އޮތީމަ. އެހެންވީމާ، މިހާރު މި މައްސަލަ މި ބެލެނީ 102 ވަނަ މާއްދާގެ ދަށުން ހުރިހާ މުއައްސަސާތަކެއްގެ އެއްޗެހި ބަލާ ގޮތަށޭ. އެހެންވެއްޖެ ކަމަށް ވަންޏާ މި މައްސަލަ ސަބް ކޮމިޓީއަކަށް ފޮނުއްވަން ރިޔާޟު ރަޝީދު އޮތީ ހުށަހަޅުއްވާފައޭ. ދެން އެ ސަބް ކޮމިޓީން ތި ބޭފުޅުން ނިންމާލަދެއްވާށޭ. އެއީ، މިހާރު އިޝޫ އަކީ. ނަޝީދު ދެން ރިޔާޟު ރަޝީދު.

ނޮޅިވަރަމް ދާއިރާގެ މެންބަރު މުޙައްމަދު ނަޝީދު ވާހަކަދެއްކެވުން:

މި އަޅުގަނޑު ހަމަ މުލަކު ދާއިރާގެ ޢިއްޒަތްތެރި މެންބަރު ޢަބްދުﷲ ޔާމީން ޢަބްދުލްޤައްޔޫމު ނޫނީ ދިއްގަރު ދާއިރާގެ ޢިއްޒަތްތެރި މެންބަރު ނާޒިމުގެ ނަންފުޅު އަޅުގަނޑު ހަމަ މައްސަލައެއް ނެތް މި ކޮމިޓީގައި ހިމެނޭ. އެހެންވީމާ، އަޅުގަނޑު ނާޒިމުގެ ނަންފުޅު ހުށަހަޅާނަން. ދެން، މި އަޅުގަނޑަށް ހަމަ ފާހަގަކުރެވޭ ސިސްޓަމެޓިކަލީ ޑީ.އާރު.ޕީން މި ޕީއޭގެ ރިޔާސީ ކެންޑިޑޭޓު ބިޒީކޮށްލާފައި ބަހައްޓަން މަސައްކަތް ކުރައްވަމުން ގެންދަވާކަން. ދެން، އަދި ރަނިންމޭޓަކަށް ވަޑައިގަންނަވަން އެންމެ ޕޮޓެންޝިއަލް ރަނިންމޭޓު ވެސް ބިޒީކޮށްލާފައި، މި ސިޔާސީ ކަންތައްތަކުގެ އެ ބޭފުޅުންނަށް މަސައްކަތް ނުކުރެވޭނެ ކަހަލަ ގޮތަކަށް މި މަސްރަޙު ރާއްވަވަން އެ ގޮތަށް ނޫޅުއްވާށޭ. އެހެން ނަހައްދަވާށޭ. ޕީއޭގައި އެ ތިއްބެވި ބޭފުޅުންނަކީ ހަމަ ޤައުމުގެ ރިޔާސަތު ބެލެހެއްޓުމަށް ހަމަ އެކަށީގެންވާ ރަނގަޅު ކޮލިފައިޑު ބޭފުޅުން ކަން މި ހޫނު ގޮނޑިން ނެގި ވޯޓުން ވެސް އެބަ އެނގޭ. މި %85 ލިބިވަޑައިގެންނެވި އެހެންވީމަ. 

ވިލިފުށި ދާއިރާގެ މެންބަރު ރިޔާޟު ރަޝީދު ވާހަކަދެއްކެވުން:

އެހެންވީމަ، ނަޝީދުގެ އެ ހުށަހެޅުމަކީ އެއީ ކޮމިޓީގައި ޕީއޭ އިން ނާޒިމު. ދެން އެމް.ޑީ.ޕީން ޙަމްޒާ. ނޫން، ދެން މިހާރު ބަދަލުކުރީ. އަޅުގަނޑު މިހާރު މި ހުށަހަޅަނީ ދެން ކާނަލް... (ވަގުތުކޮޅަކަށްފަހު) އަޅުގަނޑު މި ހުށަހަޅަނީ މިއަށް ތާއީދު ކުރާނީ ދެން މިހާރު އެ ކޮޅުންނޭ. އަޅުގަނޑު މި ހުށަހަޅަނީ ޕީއޭ އިން ނާޒިމު. ދެން އެމް.ޑީ.ޕީން އަޙުމަދު ޙަމްޒާ. ދެން ޑީ.އާރު.ޕީން ޢަބްދުﷲ ޢަބްދުއްރަޙީމް. ދެން ޤައުމީ ޕާޓީން މި ތާނގައި އިނީ އެންމެ މީހެއް. އެއީ ޤައުމީ ޕާޓީން މިތާ އިންނަ މީހާ ދެން. ދެން، ފަސް ވަނަ ބޭފުޅަކަށް ދާ ކަމަށް ވަންޏާ ސަލީމު. އެހެންވީމާ، ސަލީމު ރަނގަޅުވާނެ. އެ ވަރަށް ގިނަ ދުވަހު މި އެޓޯލްސް މިނިސްޓްރީގެ ދިދައިގެ ކަންތައްތަކާ މިކަހަލަ ކަންތައްތައް ވެސް ކުރައްވާފައި ހުރީމަ ތަޖުރިބާ. އެހެންވީމާ، މި ފަސް ބޭފުޅުންގެ ނަން އަޅުގަނޑު ހުށަހަޅާލަން. 
ނޮޅިވަރަމް ދާއިރާގެ މެންބަރު މުޙައްމަދު ނަޝީދު ވާހަކަދެއްކެވުން:

އަޅުގަނޑު ތާއީދުކުރަން.

ރިޔާސަތުން ވާހަކަދެއްކެވުން:

އާދެ، އެހެންވީމާ، އިތުރު ބޭފުޅަކު އެއްޗެއް ދަންނަވަން ނެތީމަ. އެހެންވީމާ، އަޅުގަނޑު މި މައްސަލަ 102 ވަނަ މާއްދާގެ ދަށުން ހުރިހާ އެ މާއްދާގައި ބަޔާންކުރާ ފަރާތްތަކުގެ މުސާރަ އާއި އިނާޔަތްތަކުގެ މަސައްކަތް، މުރާޖަޢާކުރުމުގެ މަސައްކަތް ސަބް ކޮމިޓީ އާ މި ހަވާލުކުރީ. އާދެ، ދެން އަޅުގަނޑު ދާން އޮތީ އެޖެންޑާ ނަންބަރު 3 އަށް. އެހެންނަމަވެސް، އެ ކަމާ ބެހޭ ލިޔުންތައް. އެޖެންޑާ ނަންބަރު 4 އިނގޭތޯ. އެއީ އޮޑިޓަރ ޖެނެރަލް އެމް.ޓީ.ޑީ.ސީ އާ ބެހޭ ގޮތުން ފޮނުއްވާފައި އޮތް ރިޕޯޓުގެ ކަންތައް. އެހެންނަމަވެސް، އެއާ ބެހޭ ލިޔެކިޔުންތައް ތި ބޭފުޅުންގެ ފައިލްކޮޅުތަކުގައި މިއަދު ލެވިފައި ނެތީ. ނެތީމާ، އަޅުގަނޑު މިހާރު މިދަނީ އެޖެންޑާ، ދެން ހޯމަ ދުވަހު ކުރިއަށް ގެންދާނީ 5، 6 އިނގޭތޯ. 5، 6. ދެން އެހެންނަމަވެސް، އިއްޔެ ތި ބޭފުޅުން އެދިވަޑައިގަތުމުގެ މަތީން މިހާރު އޮތީ އެހެނިހެން މައްސަލަ އެއް ވާނަމަ އެ މައްސަލަ އާ މެދު މަޝްވަރާކުރުމަށް 10 މިނެޓު ހިމެނިފައި. އެހެންވީމާ، މި 10 މިނެޓު މިއީ އެހެނިހެން މައްސަލަތަކާ މެދު މަޝްވަރާކުރުމަށް އޮތް 10 މިނެޓު. އެއްވެސް މައްސަލައެއް އެއްވެސް ބޭފުޅަކު ހުށަހަޅުއްވަން އޮތް ކަމަށް ވަންޏާ އެ ފުރުޞަތު އަޅުގަނޑު ހުޅުވާލަން. ޙަމްޒާ. (ވަގުތުކޮޅަކަށްފަހު) އާދެ، އެހެންވީމާ، މިހާ ހިސާބުން މިއަދުގެ ޖަލްސާ ނިންމާލީ. ދެން އޮންނާނީ ހަމަ ގަވާއިދުން އޮންނަ ދުވަސްދުވަހު އޮންނާނެ އިނގޭތޯ ހަމަ 9:30 ވާއިރު ހެނދުނު. ދެން އެޖެންޑާ އެސް.އެމް.އެސް ކުރަމުން ގެންދާނަން އިނގޭތޯ.

